
Referat
Møte i Kraftutvalet 8.10.2009
Stad: Kommunehuset på Dalen
Frammøtte: Olav Bjørn Bakken, Hans Kristian Lehmann, Arne Vinje, Kjetil Fulsås, Thor Arne Heggtveit, Børre Rønningen, Olav Urbø. I tillegg møtte nytilsett rådmann i Tokke Therese Hauger. 
Sak 30/09
Det var ingen merknader til innkallinga, utover at ho blei sein på grunn av elgjakta. Men det var lovleg grunn…. 
Olav Urbø varsla eit tillegg til saklista om dekning av utgifter i revisjonssaka. Elles ingen merknader til saklista.

Referatet frå førre møte 18.8. blei godkjent utan merknader, men Kjetil etterlyste brev til NVE med referanse til uttalen frå Statkraft til forvaltningsplanen. Brevet vil bli sendt til NVE, med kopi til LVK/G35 gruppa. LVK skal ha møte 28.10., og dei bør da ha fått brevet. 
Referat frå synfaringa i Botnedalen blei teke til orientering. Olav Urbø visa til meldingar lokalt med ønske om at ein eventuell terskel ikkje blir for høg. Terskelen må utformast i høve til landskap, oppgang av fisk på gytebekkane og bruk av båt mellom Hovundløken og magasinet elles. 

Sak 31/09

Referatet frå møtet i arbeidsgruppa 19.9. blei gjennomgått og kommentert. Vinje kommune bør gjennomføre ein del tiltak i samband med vassdirektivet. Døme:

· bestille avslutningsplan for avfallsdeponiet på Hovdestadmoen

· lage hovudplan/rammeplan for vatn og avløp, under dette kommunale retningsliner for behandling av spreidde avløp
· tiltak i området Rukkemo – Farhovdtjønna for å førebyggje episodar med lekkasje av kloakk frå pumpestasjonar med meir

· nærare vurdering av spreiearealet ved Lognvikvatn, om arealet eignar seg for bruk av mykje husdyrgjødsel. 

Brev frå NVE om Velemoen blei referert. Ein er nøgd med at NVE vurderer pålegg om konsesjon etter Vassressurslova, og at det er gitt ein tidsfrist 12.10. med å kome med innvendingar til framlegget. Ein gjeng ut i frå at det blir gitt pålegg om stans i aktiviteten på Velemoen inntil konsesjonssøknaden er avgjort. 

Det var spørsmål om tilhøva i nedre del av Bora og i Tveitevatn/Grungevatn. Overvakingsprogrammet vart i sommar utvida slik at ein ventar å få nærare svar på tilstanden med omsyn til næringssalt og algevekst. Ei avtale med Statkraft om spylevatn bør vera aktuell. Tilstanden i Tveitevatn er det truleg vanskeleg å få gjort noko med, så lenge vassføringa er som ho er. Attgroing med tette belte av elvesnelle synes å vera ein uunngåeleg konsekvens av den sedimenteringa som har funne stad. Ein slik uoppretteleg tilstand bør kompenserast på annan måte (miljøfond). 
Det blei vidare reist spørsmål om aktuelle tiltak i Smørkleppåi. I ettertid synes det som om det vil vera best å la elva vera som ho er. Elva har i dag eit betydeleg potensial som sportsfiskeelv, men ho er lite tilgjengeleg for sportsfiske på grunn av mangel på fiskekortordning og fordi enkelte grunneigarar ikkje ønskjer å la folk fiske. 

Sak 32/09
Nytt framlegg til revisjonskrav. Møtet bad om at kravdokumentet blir omredigert slik at dei konkrete krava blir tekne til sist og at dokumentet innleier med ein del meir prinsipielle og overordna spørsmål. Det gjeld mellom anna vurderingar omkring vedtaket i OED i 2002 om å gje Statkraft ein evigvarande konsesjon, noko som tok i frå kommunane vilkåra for ordinær konsesjonsbehandling. Vidare må ein ha med ei omtale av dei andre føringane som er lagt for revisjonssaka. 
Det blei stilt spørsmål om vegane. For folk i Tokke og Vinje vil det vera viktig å kunne ha tilgang til anleggsvegar og tiltaksvegar som før. Når avtala med grunneigarane ved AT Skog om tiltaksvegane gjeng ut i 2015, risikerer ein at vegane kan bli stengde for ålmenn ferdsel. Konklusjonen blei at kommunane bør innleie nye forhandlingar med grunneigarane for å finne ei tilfredsstillande løysing for ålmenta, og at dette elles ikkje er noko tema for vilkårsrevisjonen. 

Det er eit sterkt ønske om omlegging av vegen i Botnedalen, noko som vil gjera vegen vesentleg stuttare og betre. I fyrste omgang bør ein få fram eit enkelt kostnadsoverslag. Tokke kommune får ta dette med seg til skogbrukssjefen og til AT-Skog, som bør kunne hjelpe til med eit slikt overslag. 

Det var spørsmål om rydding av stuvar i Byrtevatn. Helge tek kontakt med Talleiv Utistog for å undersøke om der er spesielle stader der det er særleg behov for rydding med tanke på garnfiske. 
Det blei nemnt at badeplassane nedanfor Gøytil var blitt svært forringa på grunn av grønske og stilleståande vatn. Det blei også spurt om kulturminne etter fløting. Eigarskapen er noko uklar? Tokke Samfloting eksisterer framleis. Skådammane har stein som er verdifull for ulike føremål. Sikring av desse kulturminna for ettertida må truleg gjerast gjennom bruk av Plan og bygningslova. Det er ikkje tema for vilkårsrevisjonen. 
Sak 33/09

Tokkeåi. Krav om minstevassføring i Tokkeåi er eit høgt prioritert krav. Tilhøva i elva i sommar gjer det meir aktuelt å få til undersøkingar i elva alt i år. Statkraft har forhøyrt seg hos NIVA, men synes tilbodet deira var for dyrt. Samstundes har Kristiansen og Verpe lova at Statkraft vil få sett i verk fleire undersøkingar alt i haust (Vest-Telemark Blad, laurdag 3.10). Kai Brattestå i Bandak fiskelag har nå fått Morten Kråbøl i NINA til å ta på seg undersøkinga. Han vil kome i månadsskiftet oktober/november. 
Sak 34/09
Kostnadsdekning. Ein viser til intensjonsavtala med Statkraft om dekning av utgiftene kommunane har i revisjonssaka. Avtala er rundt formulert, og det førte til at kommunane bad LVK om å vurdere innhaldet nøyare. Noko slik vurdering er ikkje gitt. I avtala står det at naturfaglege undersøkingar og utgreiingar som er relevante for revisjonsprosessen, og som partane er samde om, skal kostast av Statkraft. Statkraft har seinare i brev til kommunane 28.4.2008 stadfest at dei vil dekke nokre utgifter til naturfagleg kompetanse i samband med kartlegging og vurdering av OU-prosjekt, og understrekar at slike utgifter må avtalast med Statkraft før arbeid blir sett i verk.  

Kommunane hadde i brev til Statkraft 15.9.2008 framlegg til endring av punkt 1 i intensjonsavtala, med følgjande tillegg: ”Partane er samde om at det er nødvendig å hente inn uavhengig fagleg ekspertise på visse felt, som til dømes hydrologi”. 

Kommunane har i revisjonssaka hatt ekstra utgifter knytte til juridisk hjelp, ekstern hydrologisk kompetanse og intern saksbehandling. Vinje kommune har ved fleire høve etterlyst nærare svar frå Statkraft, seinast på det seminaret Statkraft arrangerte på Dalen i juni 2009. Statkraft har gitt signal om at dei ikkje vil dekke utgifter på område der dei har kompetanse sjølve. Det synes også usikkert om dei vil dekke dei utgiftene kommunane har ved å bruke Faun. Kommunane må følgje opp saka gjennom LVK og få ei nærare avklaring. Det er lite tilfredsstillande om kommunane må forskottere utgiftene gjennom fleire år inntil NVE har avgjort korleis utgiftene skal fordelast. 
Eventuelt

Marilyn Marstander vil på vegne av Statkraft invitere til møte med sakshandsamarane i revisjonssaka i NVE i Oslo ut på nyåret. 

